
1014 

Ξέ·   πῶς δʼ οὔ; στρατὸν μὲν τοσοῦ- 

 τον τάλας πέπληγμαι. 

Χο·   τί δʼ οὔκ ὄλωλεν, μεγάλατε Περσᾶν; 

Ξέ·   ὁρᾷς τὸ λοιπὸν τόδε τᾶς ἐμᾶς στολᾶς; 

Χο·   ὁρῶ ὁρῶ. 

Ξέ·   τόνδε τʼ ὀιστοδέγμονα— 

Χο·   τί τόδε λέγεις σεσωμένον; 

Ξέ·   θησαυρὸν βελέεσσιν; 

Χο·   βαιά γʼ ὡς ἀπὸ πολλῶν. 

Ξέ·   ἐσπανίσμεθʼ ἀρωγῶν. 

Χο·   Ἰάνων λαὸς οὐ φυγαίχμας. 

1026 

Ξέ·   ἄγαν ἄρειος· κατεῖ- 

 δον δὲ πῆμʼ ἄελπτον. 

Χο·   τραπέντα ναύφρακτον ἐρεῖς ὅμιλον; 

Ξέ·   πέπλον δʼ ἐπέρρηξʼ ἐπὶ συμφορᾷ κακοῦ. 

Χο·   παπαῖ παπαῖ. 

Ξέ·   καὶ πλέον ἢ παπαῖ μὲν οὖν. 

Χο·   δίδυμα γάρ ἐστι καὶ τριπλᾶ.  

Ξέ·   λυπρά, χάρματα δʼ ἐχθροῖς. 

Χο·   καὶ σθένος γʼ ἐκολούσθη— 

Ξέ·   γυμνός εἰμι προπομπῶν. 

Χο·  φίλων ἄταισι ποντίαισιν· 

1038 

Ξέ·   δίαινε δίαινε πῆμα· πρὸς δόμους δʼ ἴθι. 

Χο·   αἰαῖ αἰαῖ, δύα δύα. 

Ξέ·   βόα νυν ἀντίδουπά μοι. 

Χο·   δόσιν κακὰν κακῶν κακοῖς. 

Ξέ·   ἴυζε μέλος ὁμοῦ τιθείς. 

Χο·   ὀτοτοτοτοῖ. 

 βαρεῖά γʼ ἅδε συμφορά. 

 οἲ μάλα καὶ τόδʼ ἀλγῶ. 

1046 

Ξέ·   ἔρεσσʼ ἔρεσσε καὶ στέναζʼ ἐμὴν χάριν. 

Χο·   διαίνομαι γοεδνὸς ὤν. 

Ξέ·   βόα νυν ἀντίδουπά μοι. 

Χο·   μέλειν πάρεστι, δέσποτα. 

Ξέ·   ἐπορθίαζέ νυν γόοις. 

Χο·   ὀτοτοτοτοῖ. 

 μέλαινα δʼ αὖ μεμείξεται, 

 οἴ, στονόεσσα πλαγά. 

1054 

Ξέ·   καὶ στέρνʼ ἄρασσε κἀπιβόα τὸ Μύσιον. 

Χο·   ἄνιʼ ἄνια. 

Ξέ·   καί μοι γενείου πέρθε λευκήρη τρίχα, 

 ἄπριγδα. 

Χο·   ἄπριγδα μάλα γοεδνά. 

Ξέ·   ἀύτει δʼ ὀξύ. Χο·  καὶ τάδʼ ἔρξω. 

1060 

Ξέ·   πέπλον δʼ ἔρεικε κολπίαν ἀκμῇ χερῶν. 

Χο·   ἄνιʼ ἄνια. 

Ξέ·   καὶ ψάλλʼ ἔθειραν καὶ κατοίκτισαι στρατόν 

 ἄπριγδα.  

Χο·   ἄπριγδα μάλα γοεδνά. 

Ξέ·   διαίνου δʼ ὄσσε. Χο·  τέγγομαί τοι. 

 1066 

Ξέ·  βόα νυν ἀντίδουπά μοι. 

Χο·  οἰοῖ οἰοῖ. 

Ξέ·  αἰακτὸς ἐς δόμους κίε. 

Χο·  ἰὼ ἰώ, [Περσὶς αἶα δύσβατος.] 

Ξέ·  ἰωὰ δὴ κατʼ ἄστυ. 

Χο·  ἰωὰ δῆτα, ναὶ ναί. 

Ξέ·  γοᾶσθʼ ἁβροβάται. 

Χο·  ἰὼ ἰώ, Περσὶς αἶα δύσβατος. 

Ξέ·  [ἰὴ ἰὴ] ἦ ἦ ἦ ἦ, τρισκάλμοισιν, 

        [ἰὴ ἰή] ἦ ἦ ἦ ἦ, βάρισιν ὀλoμένα. 

Χο·  πέμψω τοί σε δυσθρόοις γόοις. 

